
Dell’AneideCanto iv.





17.





Aracole ste brache, a la bon’ora,

Vute, tempie na meuza a chi è ’mpazzuta!

Doce, doce ’ntra tanto le lavora

La shiamma ’n pietto, e crefce, e non se stuta.

Dintro sta la magagna tradetora,

A lo core annascosa è la feruta.

Dedone è tutta fuoco, e comme pazza

Corre a tutte li tempie, e p’ogne chiazza.

Parea justo na cerva sficcagliata

Dintro no vuosco da li cacciature,

E la frezza, che à shianco l’è restata,

Le fa sentire acierve li dolure,

Corre, sauta, se sbatte, e desperata

Và pe li vuosche, e pe le serve ascure:

Ne trova, dove và, pace, ò recietto,

Ca la frezza le stà fitta a lo pietto.

Pe la cetà co Anea và cammenanno,

Ca lo vorria ’ncappare a la tagliola;

E le recchezze soe le và mostranno,

Azzò à chillo ne venga cannavola.

’N cuorpo hà lo felatorio, e sospiranno

Scoprire se vorria, mà la parola

A meza via le more ’ntrà li diente,

Se fà forza, e se vence, e po se pente.

Vanno, venuta l’ora de ’ngorfire,

A menare li vuoffole, e scialare;

Mà Dedone se satia co sentire:

A bocca aperta Anea chiacchiariare,

E la storia de Troja se fà dire,

E ciento vote se la fà contare;

E stà comme na statoa fitta, e muta

A lo shiato de chillo ’ncannaruta.

